
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТӨӨРӨГДЛӨӨС АНГИЖИРСАН НЬ

	Цугларсан олны дундаас ганцхан хурандаагийн дэргэд ширээний захад суугаа эмч л өмнөх алчуураараа оролдоод дуугүй сууна. Оройн хоол нь эрт дуусаж зөөгчид хар цай авчрахаар бэлтгэж байхад хуучин андууд зочдын өрөөний зөөлөн сандал руу шилжин тухлахыг үл яарав. Нэг нь дохио өгөх хэрэгтэй байв. Хамгийн ахмад нь болох хурандаа энэ ажлыг гардаж аваад босож, хөгжилтэй: «Цуваа дуулж бай! Нэг нэгээрээ миний хойноос! Цэрэг алхаагаар алхаад» гэсэнд дүүрэн залтас шажигнан асах ханан зуухны зүг алхлав. 

	Өнөөдрийн өдрийг хүртэл ийм гүнзгий зөөлөн сандал дээр сууж дасаагүй ахмад дайчид ханан зуухыг тойрон байр эзлэх нь партизаны ангид дайтаж явсан тэр үетэйгээ адилхан харагдана. 

	Үнэндээ, тэр үетэй харьцуулахад энэхүү уулын амралтын байрны байдал, хүмүүсийн ажил төрөл шал өөр: тэдний зарим нь үйлдвэрийн газрыг удирдаж, нэг хэсэг нь цэргийн анги нэгтгэлүүдийг командалж, зарим нь намын ажилтан болжээ. Нэг үгээр хэлэхэд өнгөрсөн арван жилийн хугацаанд хүмүүсийн ахуй амьдрал өөрчлөгджээ. Харин харааныхаа шилэн дээгүүр дугуйрсан цайвар хөмсөгтэй, шингэрсэн шаргал халимагтай дуу цөөтэй, туранхай эмч л отрядад байсан тэр нэг цагийн адилаар эрх чөлөөт, тайван амьдралын энэ үед ч ард түмнээ эмчлэн, үхэлтэй халз үзэлцэж хүний амьдралыг тэтгэгч «Дотрын эмч» хэвээр үлджээ. 

	Халуун элэгсэг зангийн зэрэгцээ, хүнд дотно гаднах төрх нь итгэлийг төрүүлнэ. 

	Энэ эмч бол ер бусын урт гартай, өндөр туранхай биетэй, цайвар шаргал царайтай, эв дүй муутай хөдөлдөг хүн. Эвэр хүрээтэй зузаан шилний нь цаанаас нүд нь бараг үл харагдана. Даруу, зовомхой тэр хүн, «Фашизмд үхэл» гэдэг партизаны ангийн дайчдын энэ уулзалт дээр дуугүй суугаад нөхдийнхөө ярихыг анхааралтай сонсоно. 

	Өнгөрсөн арван жилийн хугацаанд тэдний олсон амжилтад баярлан, үнэн зүрхнээсээ инээж толгой дохиж дуугүй суух нь тэдний ярьсан бүгдийг хүлээн зөвшөөрөх мэт харагдана. 

	Энэ орой жинхэнэ нөхөрлөлийг нандигнан яваа үнэнч дайчид алдарт хүмүүсийн өнгөрсөн, одоогийн амьдралын олон түүхт явдлыг тасралтгүй хүүрнэн ярьцгаав. 

	Хурандаа зөөгчийн авчирсан хар цайг авах зуур

	— Одоо нөхөд өө, партизаныхаа амьдралын бүхий л хугацаанд, амьд германыг олзлон ангидаа хүлж авчрах гэж үнэн сэтгэлээсээ мөрөөдөж байсан манай алдарт эмч Бунчукийн ярихыг сонсъё. Тийм үү, эмч ээ? гэв. 

	Хурандаа, инээж бүргэд харцаараа түүнийг ширтэв. Ханан зуухны ам тойрч суусан партизан явсан нөхөд нь ч дагаж инээхэд ил галын туяанд царай нь улам хөгжилтэй харагдана. 

	— Ярь ярь эмч ээ, явж явж мөрөөдөл чинь яаж биелснийг мэдмээр байна гэж бүгдээрээ шаардлаа. 

	— Үнэнийг хэлэхэд нөхөд өө, гитлерчүүдийг, бид бүгдээрээ үзэн яддаг, гэвч манай Бунчук фрицүүдийг аймшигтай, биднээсээ илүү үзэн яддаг байсан... Шуудхан хэлчихэд партизаны амьдралын гурван жилийн хугацаанд, герман олзолж энэ хүнийг баярлуулж чадаагүй гэж хурандаа ярилаа. 

	Хурандаа тасралтгүй тоглоом хийнэ. Удалгүй бусад нөхөд нь түүнтэй нийлж, эмчийн залуу цагийн шударга үзэн ядах үзлийн янз бүрийн тохиолдлыг дурсан ярьцгаана. Ясны алиа нөхөд нь эмчийг өдөж байгаад яриулчих гэсэн ганцхан зорилт тавив. Ингээд ч тэд санасандаа хүрэв. Эмч сандлаа жаахан зайцуулаад, зөөгчийн авчирсан хар цайг хажуу тийш нь тавихдаа, нөхдөөсөө, нойр муутай гэж уучлал гуйгаад, зовонгуйрч, час улайчхаад ярьж эхлэв.

	— Эрхэм найзууд та нар, миний үзэн ядах үзлийн тухай үнэн ярьж байна. Миний партизаны амьдрал үнэхээр ингэж эхэлсэн юм. Германчууд Францыг эзлэх үеэр, би Туркийн хил дээр, нэгэн явган суманд бэлтгэл бага эмчийн алба хааж байлаа. Манай суман Свивоград хотын ойролцоох толгодоор тархаж байрласан тэр үед гитлерчүүд Зөвлөлт Холбоот Улс руу дайрч, манай хорооны байдал ч үндсээрээ өөрчлөгдөв. Хэрэггүй сургууль, бэхлэлт, танкны саад хийж, Зөвлөлтийн эсрэг жолоогүй ухуулга хийж эхлэв. Бэлтгэл, байнгын цэрэггүй, бид бүгдээрээ энэ ухуулгаас бүр залхаж гүйцэв. Хүлээн авагчаар, өдөр шөнөгүй л Дорнод фронт дахь Германы алдарт «Хүүдий»-ний тухай хашхична. Манай майхны яг дээр зоосон, нэг чанга яригчаар, Гитлерийн дивизүүдийн цахилгаан мэт цохилтын талаар өдөр шөнөгүй донгосно. Бид гэдэг чинь зүүгээр хатгуулсан юм шиг л өндөлзөн, дэмий л шүдээ хавирцгаадаг байлаа. 

	Нэг шөнө сумангийн тогооч залуу чанга яригчийн утсыг хяргачхаад, дарга нар бүтэн нэг хоног Дорнод фронтын мэдээг сонсож чадсангүй. Яг тэр үед бид ухуулах хуудас тараачихсан чинь ярихын аргагүй хачин будилаан болдог байна. Суманг тэр чигээр нь баривчлаад баахан шүүж мөрдөж байгаад бусад анги нэгтгэлүүдээр салгаж тараалаа. 

	— Энийг чинь бид мэднэ, эмч ээ! гэж нэг нь өгүүлэв. 

	— Би мэдэж байна. Шударга, үзэн ядах үзэлтэй миний амьдралын заримаас өгүүлэх нь зүйтэй гэж бодсон юм. Нөхдөд, сонин биш байна уу?

	Эмч, тойрч суусан нөхөд рүүгээ асуусан янзтай харахдаа сайшаасан харцуудыг хараад улам зоригжиж цааш өгүүлэв. 

	— Анагаахын дээд сургуулийн төгсөх ангийн оюутан байна гээд бодоод үз л дээ, нөхөд өө. Залуу, зоригтой гэж ярьдаг биз дээ. Түүнээс гадна яруу найрагч, нэгэн хөх дэвтэр дээр шүлэг нууцаар бичдэг. Уран зохиолын нууц дугуйлангийн идэвхтэй гишүүн. Аялал жуучлалд үнэн голоосоо дурладаг. Зөвлөлтийн кино, уран зохиолыг биширдэг. Залуучуудын эвлэлийн гишүүн, намд элсэх зорилго тавьдаг... Өөр юу байх билээ. Аа мартчих шахлаа. Нэг охинд дурлаж, сэтгэлийн зовлон эдэлж явдаг. Эцэст нь нэмж хэлэхэд: Бүтэхгүй юмыг бүтээх гэдэг хортой зуршил байхгүй, бүжигт дургүй. Нэг үгээр хэлэхэд сүрхий зожиг хүн. Хэрвээ бид бүгдийн, манай ангийн ерөнхий тэмдэг болсон яруу байдлыг эс хэлбэл өөр онцгой тэмдэггүй. Энэ завшаан дээр хэлчихэд, эцэг минь нэгэн модон амбаартай. Түүн дотроо ядуусын цоорхой гутлыг хонон өнжин засаж хатгаж байдаг дуусдаггүй ажилтай хүн байв. Хавь ойргүй ядуу гуйланчин болсон байлаа. Одоо бодоход яажшуу гол залгаж байсан юм бол доо. Ядуурал зовлон гэдэг чинь үхлээс хүчтэй юм билээ. Эцэг минь талийгаач болохын өмнөхөн «Хэдэн хос гутал оёогүй үлдсэн. Нөгөөдөр гүйцээчихнэ гэж хүмүүст хэлээрэй» гэж байж билээ. Гэвч хөөрхий, зовлонт хүн нөгөөдөр нь газарт булуулна гэдгээ мэдсэнгүй. Ямар ч байсан тэр хүн германчууд манай нутагт ёслолын хувцастайгаа дайрч орж ирсэн тэр өдөр зовлонгоос ангижирч одсон юм. Бидний шившгийг харж уурлаж биеэ зовоохын оронд талийгаач болсон нь хожсон байна билээ. Гуталчныхаа алхаар дагз руугаа цохин: «Царцаанууд биднийг залгиж гүйцлээ! Ногоон царцаанууд!.. Идэцгээ! Дэлбэртлээ гударцгаа!..» гээд л хашхирах байсан биз. 

	Манай хөгшин бухимдуу ууртай хүн болохоор гитлерчүүдийн дээрмийг тэсвэрлэхгүй байсан юм. Би ч гэсэн зовж давсан. Модон амбаар дотроо шөнөжин ганцаар зогсоод манай Софигийн талд тэдний онгоц хэрхэн сүртэй дүнгэнэж, моторчилсон дивизүүд нь эцэс төгсгөлгүй цуврахыг тэсгэлгүй хорслоор хардаг байлаа. Үүнээс, хэдэн жилийн өмнөөс, герман хэлийг шамдан суралцаж их сургуулийн номын санд эмнэлгийн сэтгүүлүүдийг уншдаг байснаа цэргүүд нь манай руу орсон ялангуяа Зөвлөлт Холбоот Улс руу дайрснаас хойш хэлийг нь хаяж, ер нь германтай холбоотой бүх зүйлээс ангижирлаа. Ядуу ч гэсэн бардам байсан юм. Ээж минь таван хүүхэдтэйгээ идэх юмгүй. Хөгшин эх минь айлуудаар явж хувцас угааж, бусад ах, эгч нар минь толгой хандсан зүг рүүгээ явцгааж: зарим нь зарцлагдаж, зарим нь хонон өнжин фабрикт нухлуулж, хамгийн бага охин дүү минь ээжтэйгээ хамт угаалга хийнэ. Харин би гэдэг хүн бусдаасаа шал өөр - оюутан тэгээд чиг бүр эмч... Хачин юм шүү! Намайг анагаахын ангид элсэхэд эцгээс минь илүү, миний «ер бусын авьяаслагт» гайхан дуу алддаг байсан өвгөн багш илүү тусалсан гэдгийг хэлэх хэрэгтэй. Энэ ертөнц дээр эмчээс илүү сайхан мэргэжил байдаггүй гэж санадаг өвгөн багш минь хоног өнгөрөөсөн амьдралаас цааш, харж чаддаггүй эцгийн минь хамаагүй байдал, гуйланч амьдралыг үл тоомсорлон ямар ч үнээр хамаагүй анагаахын сургуульд элсүүлэхийг зорьсон. Нэг үгээр хэлэхэд өвгөн багш хүн амьтантай хэлхээ тогтоож тэр ч байтугай эхний хоёр жилийн зардлыг даасны дараа инээмсэглэн мөрөн дээр минь алгадаж: «За хүүхээ, ингээд цаашаа жирийгээд бай! Арга нь олдох л байх. Бид ингэж суралцаж амьдралын бэрхтэй тэмцэлдэж явлаа! Хөөрхий өвгөн, хүзүүнд минь ямар хүнд дөнгө зүүж тавьснаа тааварласангүй. Өглөөгүүр хичээлдээ явж, өдөр, орой хорооны гуанзанд ажиллаж хоол иднэ. Зуныхаа амралтаар хэдэн мөнгө олох санаатай барилга дээр тоосго зөөж, бетон зуурагч ажиллуулан нурууны мод чирч явлаа... 

	Гэвч энэ сонин юм биш. Хамгийн сонин нь: Анагаахын дээд сургуульд хамт суралцаж байсан оюутнуудын орчноос салж шал өөр ертөнцөд аажмаар орж эхэлсэнд л байна. Нэмж хэлэхэд хамт суралцаж байсан оюутнуудын маань ихэнх нь өндөр тушаалын албан хаагчид, эмч, баян тариачдын хүүхдүүд байсан юм. Над шиг тийм өд нь зулгарсан шувуухай баян цатгалан сүрэг дотор ховорхон байлаа. Тэгээд ч тэдний ихэнх нь гадаадад мэргэжил дээшлүүлэхийг мөрөөднө. Надтай адил гурав, дөрвөн оюутан суралцаж байсан бүр эхний үед бие биеэ үнэртэн мэдээд, их зантай дээрэнгүй, эрх танхи хүүхдүүдээс айх мэт бие биетэйгээ дуу шуугүй зууралдацгаасан юм. Тэдэнтэй, мэдлэгээс өөр тэмцэлдэх зүйлгүй болохоор номтойгоо хамт унтаж, ухаан балартлаа уншиж ядахдаа ном соёлоороо товойж гарахыг эрхэмлэдэг болов. Тэгж л герман хэлийг овоо сурсан юм даа...

	Яруу найргийн хувьд бол хэнд ч дуулгаагүй. Хэлсэн бол тоглоом доромжлолоор дарах байсан. Тэгээд ч миний сэтгэлийн нууц онгон хэвээр үлдсэн сайн талтай. Өөрөө ядуу, гуталчин хүний хүү, эх нь хувцас угаагч гэтэл эмнэлгийн ухаанд суралцаж германаар ярьж, түүгээр ч зогсохгүй шүлэг бичдэг гээд л бүхий л сургуулиар цуурхаж эхэлнэ. Тэр үед би ангийнхаа хананаас цааш товойж гарахыг хүсэхгүй даруухан байв. Гэтэл миний нэг мөрөөдөл сүйрэлд ордог байна... 

	Та нарт юу ч гэж хэлмээр юм. Герман хэлээр бахархдаг минь өнгөрсөн юм. Урьд нь бол өөр хэрэг! Гейне, Маркс, Энгельс... Харин одоо гэнэт Софигийн гудамжаар гитлерийн цэрэг зугаацаж миний сурсан хэлээр чалчицгааж байна. Тиймээс би гэнэт дуугаа хурааж, энэ харгисуудын хэлээр хэзээ ч ярихгүй гэж өөртөө хэлсэн юм. Өдрөөс өдөрт миний үзэн ядах үзэл ширүүсэж цээж давчдуулдаг болов. Золгүй явдал үүгээр дууссангүй.

	Нэг өдөр манай сургууль дээр германы профессор ирэв. Тэр, фашист оюутнуудын нэгтгэлд гол анхаарлаа чиглүүллээ. Бодоод үз л дээ, нөгөө профессорт намайг орчуулга хий гэдэг байна шүү. Яагаад чухам намайг сонгож авсныг өдий хүртэл ойлгодоггүй. 

	Санаандгүй таарсан уу, өдөөн хатгалаг байсан эсэхийг бүү мэд. 

	Манай декан дуудаад:

	— Младенов, өнөөдөр ноён Винкелманд, Бояны сүм үзүүл. Өөр оюутнууд ч хамт явна. Чи герман хэл сайтайгаараа эртний сүмийн дурсгалт зүйлүүдтэй танилцуулж тайлбарлаж өгнө биз. Сайн үйлчилнэ биз. Ойлгов уу? гэж хэллээ. 

	Эхний үед ийм анхаарал тавьсанд гайхаж, шууд татгалзаж чадсангүй. Гэвч аажимдаа сэхээ орж:

	— Ноён профессор оо, би герман хэлийг төгс мэдэхгүй шүү дээ. Түүнээс гадна түүхийн дурсгалт сүмүүдийг сайн тайлбарлаж чадахгүй. Тэгээд ч энэ өмссөн хувцсыг минь хар даа гээд олон жил өмсөж гандаж өгөршсөн костюмаа заав. 

	Декан намайг харж ярвайгаад ширүүн дуугаар:

	— Юу нь муу гэж? Зүгээр л костюм байна. Ноён Винкелман иймэрхүү зүйлийг анзаарахгүй хүн. Тэр бол үндэсний – социалист, ядуу байдлыг гажууд зүйл гэж үздэггүй хүн. Харин ч чиний байдал сэтгэлд нь нийцнэ гэж би бодож байна. 

	— Тэглээ ч гэсэн та намайг чөлөөлчих л дөө. Энэ өндөр үүргийг илүү сайн биелүүлэх чадалтай оюутнууд алийг тэр гэхэв. 

	— Үгүй, Младенов, ноён Винкелманыг чамаар үйлчлүүлнэ гэж шийдлээ. 

	Би дуугүй зогсов. Гэвч үзэн ядах үзэл цээжинд минь багтарч жолоогүй уур хөдлөн: «Чадахгүй, тэр ярихгүй, үндэсний үзэлтнүүдийн зарц хэзээ ч байгаагүй, байх ч үгүй... чадахгүй! чадахгүй!» гээд зөрөөд зүтгэлээ. Манай золгүй декан, миний энэ зөрүүд зангаас болж хөлс нь цутган, ингэж ер бусын бүдүүлэг харьцаанд гайхав. 

	— Ноён Младенов!.. гэж декан хүйтэн хорсолтой байдлаар өгүүлэн халзан толгойгоо цагаан алчуураар арчаад, — Та татгалзаж байдаг гайхалтайяа. Үүнийг чинь манай зочинтой холбож тайлбарлахаас өөр арга алга. Татгалзаж байгаагийн чинь цаана улс төрийн шалтгаан нуугдаж байна гэж бодож байна. 

	Би дуугүй л зогсож байв. 

	— Хэрвээ үнэхээр тийм бол үнэнээ хэл л дээ. Таныг албадахгүй. Танд итгэл муутай санагдаж байвч, бид хүмүүсийн үзэл санаанд уян хатан байх бодлого баримталдаг юм шүү. Ноён Винкелман үндэсний социалист үзэлтэй. Сайн ойлгож ав. Нэг талаасаа үндэсний, нөгөө талаасаа социалист. Хоёрдугаар нь таны улс төрийн бодлоготой нийцэх болов уу? гэж санаж байна. Хэрвээ үнэхээр ийм бол та манай зочинтой хэл амаа ололцоно гэж бодож байна. 

	Биеэ барьж чадсангүй. Шилээ аваад дэмий арчих зуураа харвал, ухаалаг өдөөн хатгалгаандаа урамшсан намхан бүдүүн эр сэтгэл хангалуун сууж байгаа нь сүүмийж харагдана. 

	— Ноён профессор оо... гэж хэлүүтээ шилээ хийж, — Ний нуугүй хэлэхэд энэ улс төрийн ойлголтын нэг дэх нь ч, хоёр дахь нь ч миний сэтгэлд нийцэхгүй байна. Нэгдүгээрт энэ, хоёрдугаарт сэтгэлийн угаас үзэн яддаг хүмүүст үйлчилж чадахгүй... Гуравдугаарт урвагч болж чадахгүй... гэж хэлж амжаагүй байтал нэг хүн мөр лүү хүчтэй дэлсээд деканы өрөөнөөс гаргаж хаялаа. Нэг маань «мөнхийн» оюутны дүрээр манай сургуульд байсан нууц цагдаагийн төлөөлөгч байж билээ. Түүний хүнд гар мөрөн дээр бууснаас хойш нэлээд хойно өрөөсөн тийшээ далийж, хавиргаар өвдөж явлаа. 

	Деканы өрөөнөөс амьсгаа авахын зуургүй авч чулуудах үед нэг хүн араас минь:

	— Тараа таниулав уу? Аан? Заваан амьтан, тараа таниул аа биз! гэж хашхирахыг сонсов. 

	Тараа таниулсан эсэх нь ч яах вэ. Бүхий л үзэн ядах үзлээ энэ хүмүүсийн дунд илэрхий дэлгэсэндээ л харамсав. 

	Энэ шуугианы дараа удалгүй намайг улсаас урвасан, Болгарын холбоотны эсрэг үзэл гаргасан гэж буруутгалаа. Ингээд сургуулиасаа хөөгдөж эмчийн боловсрол минь тасардаг байна. Тэмдэг тавиулаад гудамжинд гарлаа. Харин баярлахад нууц байгууллага шоронд хорьсонгүй... фашистуудын «сайн» байдал ч удалгүй харагдлаа... Нэлээд хожим, Туркийн хил рүү дайчлагдаад байх үед манай суманг найдваргүй бүрэлдэхүүнтэй гэсэн учир босогчид гэж зарлав. Тэр үедээ би, хуваарилсан цэргийн ангид очих гэж яваад замдаа зугтааж амжив. Тэгсэн ч сайн болсон гэж боддог юм. Хэн мэдэх вэ? Тэнд дүүжлүүр хүлээж ч байсан байж магадгүй. 

	Эмч суудлаа засаад бодлогошров. Бага зэрэг ядарсан байдалтай бас өөрийнхөө тухай удаан ярьж хүмүүсийг чилээрхэж байгаа болов уу гэж зовсон төлөвтэй байв. Цаг ямагт хүний анхаарал татахгүй, даруу байхыг хичээдэг тэр хүн хэмжээнээсээ хэтэрлээ гэж санажээ. Дурсамж яриандаа сэтгэл нь хөдөлсөн биз. 

	Ханын цаг жигдхэн цохилно. Энэхүү аниргүй өрөөнд цугларсан, тэмцэл дунд бойжсон дайчин андуудын уулзалтын үеийн нам, гүм байдал ер бусын санагдана. 

	Эмч цааш нь

	— Нөхөд өө, партизаны ангид очихоос өмнөх амьдралынхаа жижиг сажиг зүйлээр нөхдийн цагийг дэмий үрээд яах вэ. Ууланд хэрхэн хүрч, партизаны бантангаас анх амсахдаа ямар их сэтгэл хөдөлснийг та нарт ярихгүй. Бас анхны тулалдаан дунд хэрхэн айж, анхны залхаан цээрлүүлэгчийг буудах үедээ хэрхэн тээнэгэлзэж байсан зэргийг ярихаа больё. Та нөхдөд ганцхан зүйлийг хэлье. Миний үзэн ядах үзэл бүр хэтрээд арьсны үзэл болж хувираад байв. Ичмээр юм! Гитлерчүүдтэй хамт герман гаралтай бүхнийг үзэн ядаж байв. Тэдний яриаг сонсмогц л бие зарайж эхэлнэ! «Капитал» герман хэлээр бичигдсэн, Маркс германаар ярьдаг байсан гэдэг санаанд багтахгүй байв. Уурласан хүүхэд шиг л дургүй хүрээд үзэн ядаж байлаа. Даан удалгүй партизануудын доог болж гүйцэв. Гэхэд та нөхөд миний үзлийг надаас илүү мэдэх болохоор ярихын хэрэггүй. Харин та нарыг уучилшгүй нэг зүйл бий. Миний арьсны үзлийг эмчилж эдгэрүүлэхийн оронд улам маажиж зовоодог байсан юм. Тэр ч байтугай та нараас нэг нь нүдний шилтэй өндөр горзгор болохоор франц гээд хочилчихсон байсан. Хэдийгээр царайнд минь герман төрх бий боловч над шиг үзэлтэй хүнд ямар байхыг, нөхөд минь бодоод үз л дээ... 

	Эмч инээмсэглэв. Тэдний хооронд болж өнгөрсөн ямар нэгэн сонин тохиолдлыг санасан бололтой нөхөд нь ч инээмсэглэв. 

	— Ямар ч л байсан франц гэдэг энэ хочийг би баатарлагаар давж туулан гарсан. Эцсийн бүлэгт ганц нэрийг мартаж болно. Харин нэг үзлийг, тэгээд гитлерийн эсрэг ширүүн кампани дунд нугална гэхэд тун хэцүү. Зарим үед ичих баярлах хоёрдмол сэтгэл төрнө. Ингээд цааш нь яръя. 

	1943 оны намрыг санацгаа, германчууд Дорнод фронт дээр бут цохигдож ухарч эхэллээ. Бидний баяр гэдэг чинь хэлэхийн аргагүй, тосгодоор, манай үйл ажиллагаа идэвхжиж эхлэв. Яг энэ үед та нөхдөөс нэг нь санаж байгаа байх, Софид намын чухал даалгавар хүргэж өгчхөөд Пловдив хотоор дамжин ангидаа ирэх ёстой байв. Би энэ даалгаврыг баяртай хүлээн авч: Цэргийн хувцас өмсөөд, чөлөөний хуудас өвөрлөөд нийслэлд байлдан дагуулагч шиг л орж очив. Нэг өдөр нийслэл бидний өмнө бууж өгөөд өршөөл уучлал гуйна гэж санахаас ямар баяртай явсан гэж санана. Ялалтдаа толгой эргэж удаа дараалан болгоомжгүй явдал гаргасан байна. Очсон газар бүрдээ Дорнод фронт гэсэн үг амнаас минь гарахаа больж, хэдэн дивиз олзлогдож, хэдэн онгоц, танк устагдсан болохыг ярьж, хүн болгонтой баяраа хуваалцаж, тааралдсан бүгдэд «Гитлер капут» гэж хэлэхийг хүснэ. «Капут» гэдэг энэ үг гитлер гэдэгтэйгээ сайхан зохицож, зүйр үг шиг дуулдана. Ингэж яваад нэг газар арай л баригдчихсангүй. Хүмүүсийн улс төрийн идэвхтэй байдал, цэргийн хувцас л тэгэхэд аварсан юм. Харин хамгийн гайхамшигтай зүйл Софигоос Пловдив орох замд ачааны тэргэн дээр болж билээ. 

	Пловдив руу хоосон явж байгаа жирийн нэгэн цэргийн ачааны тэрэг байв. Жолоочийг нь аваад яваач гэж гуйсан, өөртэй нь адилхан нар салхинд гандсан өлсгөлөн цэргийг хараад олон таван үггүй тэвш рүүгээ заав. Цэрэг хүний элгэмсэг байдлыг далимдуулан тэвш дээр нь бушуухан гарч чимээгүйхэн суув. 

	Есдүгээр сар, хурц нар төөнөн байв. Талх, хориод хайрцаг тамхи хийсэн үүргэвчээ дэрлээд зүүрмэглэж эхлэв. Хотоос гадна, Враня хавь шиг санагдаж байна. Ачааны тэрэг гэнэт зогсоход хажууханд минь тасалдсан германаар ярих нь сонстов. Бие зарайгаад л явчихлаа. Өндийгөөд харсан чинь гандсан ногоон хувцас, дуулга өмссөн навсайсан хүмүүс зогсож байна. Энэ төрх нь миний уур омгийг өчүүхэн ч дарсангүй. Гүн нойронд дарагдан унтаж явсныг ч хэлэх үү! «Харж байна уу! Энд хүртэл новшнууд чинь амар заяа үзүүлэхгүй» гэж бодоод тэднийг харахгүйн тулд эргэж хэвтэв. Тэдний шаардангуй яриагаар нь Пловдив орох гэж байгааг нь ойлгов. Тэдэнтэй хамт Пловдив хүртэл явна гэж бодохоос айх шиг болов. Нэг талаасаа хамт явахад замд саад учрахгүй байвч хэдэн цагийн турш, германаар ярилцахыг сонсоно гэдэг тэсвэрлэшгүй. Ямар ч байсан л хувь заяатайгаа эвлэрэхээс өөр аргагүй болов. 

	Тэд инээлдэн, саксон аялгуугаар ярилцан ачааны тэрэгний тал бүрээс авиралдан гарч ирээд суухдаа миний байгаа эсэхийг ч үл тоомсорлов. Энэ байдал улам уурыг минь хүргэв. «Харж байгаа биз! Нөгөө их зантай тевтончууд! Ядахдаа сайн байна уу ч гэсэнгүй». Тэртэй тэргүй миний шархалсан сэтгэл бүр ч хуяг дотроо нуугдав. Тэд нар суух нь сууж, хэвтэх нь хэвтэж аваад жолоочид хөдлөх дохио өгөв. Сэрүүн салхи германчуудыг улам хөгжөөж хоорондоо чанга чанга ярилцан байгалийн сайхныг биширцгээж байснаа тамхи татаж эхлэв. Ихэнх нь гаансаар татна. Би гэдэг чинь гомдож, сүүлээ хавчсан хав шиг амьтан, дуу шуугүй хялайж харна. Үзэн ядах минь улам оргилов. Энэ зуур хэдийгээр идэж уусан, эзэгнэж хажигласан хүн байхгүй байсан ч гэсэн дотроо би «Ертөнцийн эзэд гэгчдийг харж байна уу? Ачааны тэрэг зогсоогоод сохор зоос ч өгөхгүй тухалж байна. Манай Болгарын тамхийг татаж байгаа даа... Үүргэвчинд нь Болгарын масло, Болгарын хиам, жимс дүүрэн чихээстэй байгаа биз... Дэлбэртлээ идэцгээ!» гэж зүхэж суув. Сайтар ажиглавал нүүрэнд нь үрчлээс суусан, зарим нь бүр халзан толгойтой гуниг дүүрэн нүдтэй, ядарч туйлдсан царайтай, зүдэрч яваа нь гадна хувцаснаасаа л илхэн харагдсан настайвтар хүмүүс байв. Энэ байдал нь улам ч миний хорслыг төрүүлнэ. Дорнод фронт дээр бут цохигдсон гитлерийн «ялагдашгүй» армийн үлдэгдэл байх нь...» Хорсол минь улам гаарч эцэст нь тэсгэлгүй Дорнод фронтын тухай яриа үүсгэхээр шийдэв. 

	Миний хажууханд суусан борлосон царайтай герман амандаа гаансаа зуугаастай тариа нь болсон талбайг дуугүй ажиглаж явав. Шингэрсэн үс нь зөөлөн салхинд хийснэ. Дуулгаа хөлийнхөө тэр лүү хааш яаш хаяжээ. Цээжээ яраад, цамцныхаа захыг гадагш тавьсныг харахад цэрэг биш энгийн хүн шиг санагдана. 

	— Пловдив орох уу? гэж болгоомжтой асуув. 

	— Я, я! (Тийм, тийм) гэж герман чанга хариулаад нөхөрсөг байдалтай харав. 

	Цэрэг хүн хаашаа ямар зорилгоор явж байгаагаа хэзээ ч хэлдэггүй учир би тэр эелдэг байдлыг гайхаж хачирхав. «Харваас, энэ «нөхөр» цэргийн нууц хадгалдаггүй байх нь!» гэж дотроо бодоод дайралтаа үргэлжлүүлэн, гунигтай царай үзүүлж:

	— Фронтын байдал ямар байна вэ? Харваас нэг л сайн биш байна уу даа? гэж асуув. 

	— Я, я! гээд герман амнаасаа гаансаа авч, — Капут (сүйрсэн) гэв. 

	Тэр үед хүн болгоны амнаас сонсох гэж хичээж явдаг байсан миний дуртай үгийг хэлсэнд бүр гайхав. 

	Хөндлөнгийн хүнээс биш герман цэргийн амнаас дуулж байгаа нь гайхалтай шүү. Анхны амжилтад урамшсан би гэдэг хүн бүр ч гунигтай дуугаар:

	— Тийм тийм, тоогүй. Тийм их хохирол үзэх гэж! Тоогүй еэ!

	Герман дуу шуугүй гаансаа сорно. Би дахиад санаа алдаж:

	— Хайран хүмүүс гэж хэллээ. 

	Энэ үгнийхээ цаана, би германчуудыг «Хамраа сөхөөд байх юмгүй! Харав уу» гэж тавлав. Дорнод фронтын тухай энэ яриандаа, улам цаашилж хавь ойр суугаа бусад цэргүүдийг татаж оруулъя гэж санаархав. Гэвч миний энэхүү зохиомлоор «тоогүй» гээд санаа алдаж байгаад нэг ч герман анхаарал хандуулсангүй. Ингэж зоримог аашилж байсныгаа одоо санахаас яс хавтайдаг юм. Хаанаасаа тэгж болчимгүй байдал гаргав аа? Хэтэрхий илэрхий аргаар, тэдний ялагдлаар тохуурхаж байсны минь хариуд бүр тэр үедээ машин дээр цааш харуулчих юм уу, эсвэл аваад шидчих, баривчилчхаж болох л байсан юм. Би ганцаараа, тэд арав шахам хүн герман эзэд. Миний хувьд ямар мунхаг хэрэг хийгээ вэ! Ямар зоримог зан гаргав аа! Сохроор үзэн ядах үзлийн цаад хэмжээ гэж байдаг бол уу!

	Суудлаа засаад хойшоо налахдаа германы мөрийг бараг шүргэх шахав. Герман маань тамхиа татаж дуусаад гаансаа цохиж үнсийг унагаагаад энгэрийнхээ хармаанд шургуулж, хавь ойрд огт хүн байхгүй мэт уйтгартай, дуугүй бодлогоширно. Ачааны тэрэг асар хурдтай давхиж зарим газар тоос босно. Зуны халуун наранд эрдэнэ шиш түлэгдэх шахаж талбай дээгүүр дэнхэр эвэртэй шар үнээ идшилэн нэгэн эзэнгүй морь унгалдан, бидний өмнөөс давхисан хоточ нохой тэрэгний араас боргоож хоцорно. 

	Харин, германчуудыг байгалийн үзэсгэлэн, боргоож давхих ноход алин ч сэргээсэнгүй. Ингэж гүнзгий бодлогоширсон байдал нь надад өөр сэтгэгдэл төрүүлэв. Өөрсдийнхөө гал голомт, орон гэрээ бодож байна уу? Магадгүй төрсөн нутаг усаа ч бодож байж болох юм. Энэ байдлаас болоод би “аль нутгийнх вэ?” гэж асуув. Төрсөн нутгийн нь тухай асуусанд баярлан хараад, Саксоноос... Лейпцигт төрсөн гэв. 

	— Лейпциг аа? гэж би дуу алдаад, болгоомжлохыг бүр мартаж, — Лейпцигт Георги Димитровыг шүүсэн! гэж хэлэв. Герман чанга дуугаар!

	— Я, я! гэж инээмсэглэн толгой дохиод: — Димитхов, Димитхов! гэлээ. 

	Түүний ингэж «р» үсгийн оронд бүдэгхэн «х» оруулан дуудах нь энэхүү гайхамшигт нэрийг улам чимэгтэй болгох шиг тэр үед л тэгж санагдаж билээ. Хэтэрхий сэтгэл гутарсандаа болгоомжлохоо мартсанаас болсон байж магадгүй. 

	— Тийм ээ, Георги Димитров, Лейпцигийн шүүхийн хурал дээр фашизмд анхны цохилтыг өгсөн... 

	Ингээд өөр юу хэлэхээ мэдэхгүй, өндөр дуугаар: 

	— Зер Гут! Зер Гут! (их сайн) гэж хэлэв. Герман нөхөрсөг инээмсэглэн, бага зэрэг бодлогоширсон төлөвтэй, миний хэлснийг давтан:

	— Я, я! Зер Гут! гэж байна

	Би, үнэн санаанаасаа хэлсэн эсэхийг нь мэдэх гэж нүүр лүү нь харав. Энэ яагаад «Зер Гут» гэж байна вэ? Энэ инээмсэглэл юу илэрхийлж байна? Нас ахиж ухархайныхаа хажуугаар үрчлээ суусан хоёр цэнхэр нүд нь тайван, алсыг ширтэнэ. «Юу бодож байгаа бол? Яагаад над руу харахгүй байна? Эсвэл айж байна уу? Бүрмөсөн илчилж, урхиндаа сайн оруулъя гэж бодож байна уу?» Би нүүр лүү нь харах гэж хичээв. Энэ үед герман цэрэг погон руу хяламхийж хараад дахин бодлогошров. 

	Ачааны тэрэг жигд хүнгэнэн, цагаан тоос босож, урдаас сэрүүн салхи сэнгэнэн нарны халууныг сулруулна. Ийм хуурай халуун намар ойрын жилүүдэд болоогүй юм. 

	Ихэнх германчууд тэвш дотор ногоон шинелиэ хаячхаад дээр нь хэвтэж тамхи татаж зарим нь унтацгаана. Бид хоёр л дуугүй суугаад бие биеийнхээ үгийг отно. 

	Герман алсын барааг ширтсэн болж, би нэр нүүргүй царай руу нь харж дахин ярилцах далим хайна. Димитровын тухай л яривал хамгийн аятайхан шалтаг байв. Ямар ч байсан энэ далимыг алдахгүй гэж шийдэв. Аргаа барж байсныг хэлэх үү, дахиад л Лейпцигийн явдлын тухай яриа эхлэв. 

	— О, Явол! Дас вар айн гросер процес! (Энэ бол аугаа их үйл явдал!) гэж герман өгүүлэв. Тэгээд цаашаа биеэ барихаа больж Лейпцигийн шүүх хурлын үед Димитровын хэлсэн алдарт үгнээс өгүүлбэр өгүүлбэрээр сэтгэл нь хөдлөн урсгаж гарлаа. Хурдан ярьж хөөрсөндөө үг нь тасалдан, Димитровын нэрийг хэлэх бүрд нь нөгөө гоё аялгуу нь улам тод дуулдана. Би түүний цэнхэр нүд рүү тасралтгүй ширтэж суув. 

	— Георинг! Георингийг санаж байна уу? Димитровын өмнө, гахай шиг амьсгаадсан доожоогүй амьтан зогсож байсныг санаж байна уу?

	— Я, я, я гэж герман инээгээд энэ шүүхийн хурлын үед Геринг, Геббельс, гитлерийн бусад зандалчид хэрхэн хөгөө дэлгэсэн тухай дүрслэн ярьж эхлэв. Зарим үгээ гүйцээж хэлэхгүй дутуу орхих тул санааг нь бүрэн ойлгоё гэвэл нэлээд хүч хэрэгтэй болов. Гэвч энэ нь намайг зовоосонгүй харин ч аятайхан байв. Би зарим хэлсэн үгийг нь зориуд давтан хэлж, энэ аргаараа түүнийг өөрөөр нь хэд хэдэн удаа давтан хэлүүлнэ. 

	Би Димитровын нэр, шүүхийн хурал дээр Герингийн эсрэг хэлсэн цогтой дайчин үгсийг нь хоёр гурван удаа сонсмоор байв. Миний энэ байдал хүүхдийн сониуч зан, баярлаж, хөөрсөн байдалтай байсан ч яриандаа автсан германы анхааралд өртсөнгүй. Тэр хурлын үед, заводод ажилладаг нөхөдтэйгөө хамтран Димитровыг хамгаалсан ухуулах хуудас тарааж, нацистууд, шүүхийн ажиллагаа дуустал заводыг шувуу ч орохооргүй чанд бүслэн хаажээ... Ээж нь хүнсний зүйл бэлтгэж шуудангаар Димитровын нэр дээр сэмхэн явуулсан... Гудамж, талбай дээр германчууд цугларан радио нэвтрүүлгийг сонсож Димитровыг өмгөөлөн ярилцаж байсан. Дараа нь радиогоор нэвтрүүлэхээ больсон тухай олон зүйлийг ярив. Би анхааралтай сонсож зүрх минь бүрэн ялалт байгуулсан мэт амар байна. 

	Би түүнээс, төмөрлөгийн үйлдвэрийн ажилчид, дайнаас өмнө бөөнөөр хорих лагерьд хоригдож байсан, эхнэр нь мөн ажилчны намын идэвхтэн гэгдэж нацистуудад буудуулсан, цорын ганц хүү нь дайны өмнөхөн сүрьеэ өвчнөөр нас барсан тухай мэдэв. «Хачин юм даа! Өдий хүртэл миний огт мэдээгүй, бид бүгдэд таг чиг мартагдсан, шорон, гяндан бөөнөөр хорих лагерьд хаагдаж түгжигдэж, цусанд булагдсан боловч, ухаалаг, амьд хэвээрээ, Тельман, Маркс, Энгельсийн талын шал өөр Герман байна» Энэхүү хувь заяа шийдвэрлэсэн бэрх цагт «Дөш байснаас алх бай!» гэж Димитров Гетегийн шүлгээс эш татан Лейпцигийн шүүхийн хурал дээрээс Германы ард түмэнд уриалж байсан шүлгийг би сурагч шиг баяртай уншиж эхлэв. Герман намайг анхааралтай сонсож инээмсэглэн толгой дохиж: «Я, я, я!» гэсэн нөгөө үгээ улам хатуу шийдмэг хэлнэ. Эцэст нь, одоо ч сайн санаж байна. Тохойлдож хэвтсэн чигээрээ, нударгаа зангидаад бусад германчуудад харагдуулахгүй дор бариад, ачааны тэрэгний шуугианыг ашиглан: «Рот фронт» гэж би хэлэв. Гэтэл герман мөн нударгаа зангидан тэвшний шалнаас жаахан өргөөд: «Рот фронт» гэхэд нь миний гайхсан гэдэг жигтэйхэн. Бид инээлдэж анх удаа бие биеийнхээ нүүр өөд удаан ширтэлцэв. Ингээд л хэн хэний маань санаа амрав. Тэр герман ажиллах хүчний дутагдлаас болж хэрхэн түүнийг бөөнөөр хорих лагериас гаргаж үйлдвэрт ажиллуулсан, дараа нь Дорнод фронт дээр залуус их сүйрснээс болж цэрэгт дайчилсан боловч найдвар муутай гэж түүнийг настай ажилчдыг цуглуулан «Тод» гэдэг хөдөлмөрийн армид далан бэхлэлт бариулахаар илгээсэн... Ингэсэн нь ч болсон хэрэг. Яагаад гэвэл ахмад ажилчид гитлерчүүд, тэдний дэгдээсэн дайныг үзэж чаддаггүй хүмүүс. Германы арми Дорно зүг чиглэсэн тэр өдрийг дандаа зүхэж суудаг, хэзээ, нэгэн цагт германы ард түмэн олон сая хүнийг яргад туусны төлөө фашизмаас өшөөгөө авна... гэж бодож яваагаа ярилаа. 

	— Дорнод фронт дээр улаан арми давшиж байна. Тэнд л бидний найдвар бий. Бид эргэж ирэхгүй үрэгдэж ч мэднэ. Гэхдээ германы ард түмэн эрх чөлөөтэй болно... Тэр цагт л алуурчид зохих шангаа хүртэнэ дээ! Манай групп Герегт очиж тэнгисийн эргийн бэхлэлт барихаар явж байна. Эд нар цөмөөрөө миний найз нөхөд, урьд нь фашизмын эсрэг хөдөлгөөнд оролцож явсан итгэлтэй нөхөд, Саксоны үйлдвэрийн ахмад ажилчид гэж хэлэв. 

	Би тов тод дуулсан хэр нь чихэндээ итгэсэнгүй, өдий хүртэл, миний бодож явсан германы ард түмнийг надад тонгоруу бодол төрүүлэв. Сохор явж байгаад сая хараа ортол, гаанс зуугаад тайван ярьж суугаа сайн сэтгэлт хүнийг анх удаагаа харах шиг болов. Тэгтэл герман хүн байдаг! Түүний хэл надад ойр дотно, эрэлхэг цогтой дуулдав. Тэр нэг цагт Марксын хэл ч бас ийм байсан биз. Ингээд л би чинь зүрх сэтгэл эсэргүүцэвч, нөгөө сохор үзлээсээ бага багаар ухарч эхлэв. 

	Пловдивт дөхөж явна. Алсад тал дунд Пловдивын гурван толгой гурван бухал өвс мэт торойж эхлэхэд намайг тойрсон аюултай, хариг амьдралаа гэнэт эргэж санав. Миний ярилцаж байгаа хүн их төлөв байв. Түүний «Я» гэж товчхон тодорхой хэлээд толгой дохиход нь бүх эргэлзээ алга боллоо. Би гэдэг хүн, бүр эх захаа алдаж дал мөрийг нь алгадан, цамцны нь ханцуйнаас чангааж, ганц үг газар хаяхгүй гэж чихэнд нь хашхирна. «Намайг харав уу! Манай коммунистууд бүгдээрээ над шиг!..» Партизан гэж хэлэх нь дутаад байв! Яагаад тэгж тэнэглэчхээгүйгээ одоо ч гайхдаг! Цаг олдоогүй ч байж магадгүй. Миний сэтгэлийг ингэж хөдөлгөж, гайхуулсан энэ герман хүнд халуун зүрхээ ч хамаагүй сугалаад барьчихмаар байв. 

	Манай өмнөх нийслэлийн захад дөхөж явна. Удахгүй найзаасаа сална гэж санахаас сэтгэл өвдөнө. Үнэнээ хэлэхэд хамт яваад л баймаар санагдав. Хэдийгээр их ярьсан боловч улс төрийн өөр ямар асуудал хөндөж ярих вэ гэж бодов. Эцэст нь ярих юм олдохгүй болохоор нь санамсаргүй нэрийг нь асуутал сэжиглэсэн байртай намайг харснаа

	— Фридрих Вайсберг гэж хэлэв. 

	— Фридрих... гэж амандаа давтан, бас л улс төртэй холбох санаатай — Фридрих Энгельс... гэв. 

	— Я, я! гэж Герман баяртай инээгээд амнаасаа гаансаа авав. Нэг сайхан, эелдэг үг хэлэх гэж бодсон ч байж магадгүй. Гэвч би нөгөө тэсгэлгүй зангаараа ам нээх зав олголгүй Фридрих Энгельс, Карл Марксын хэлсэн хоёр гурван үгийг үзэл суртлын өндөр хэмжээнд уншиж гарав. Бидний яриа дахиад улс төрийн чиглэлтэй болоод нэлээд үргэлжлэв. 

	Хотын зах хавьд манай тэрэг хурдаа сааж гэнэт зогсов. Германчууд босож эргэн тойрноо харцгаана. Ачааны тэрэгнээс хэдэн алхам газарт, модон байшин цайрч, өмнүүр нь германы харуулын цэрэг нааш цааш хөлхөнө. Удалгүй модон байшингийн голын хаалганаас, шар үсээ өд мэт цухуйлган цэрэг малгай духдуулж цэнхэр цамцаа жавхайтал цэвэрхэн татаж өмссөн хоёр залуу гарч ирэв. Хоёр цэрэг, ачааны тэрэг рүү хүрч ирээд, загнаж байгаа мэт өндөр дуугаар чанга чанга ярив. Бид хоёр бие биеэ хараад, дахиад л харилцан үл итгэх байдалд оров. «Миний ярьсан зүйлийн тухай ганцхан үг л дуугарвал дууслаа. Энэ ноход намайг зажлахгүй залгина даа» 

	Бие тоосон хоёр цэрэг навсайсан хөдөлмөрчдийг хараад баримт бичгээ шалгуулахыг шаардав. Хэрэгтэй байсан уу, үгүй юу, бүү мэд! Миний хувьд бол энэ нусгай банди нар чухал дүр гаргаж сүржигнэж байх шиг санагдав. Тэдний зандчин «Лос (хурдал) Лос, лос» гэж хашхичихыг тэсэхийн аргагүй үзэн ядаж суув. Ялангуяа миний хөрш рүү хүрч ирээд үнгэгдсэн цагаан цаасыг гараас нь шүүрч аваад ар өвөргүй тойруулан, дутуухан дарагдсан тамга тэмдэг байгаа эсэхийг шалгаж, нүд рүү нь чичлэн байснаа зөвлөлдөж эхлэхийг хараад уур хүрсэн гэж жигтэйхэн. 

	Бид дуугүй л суулаа. Нөгөө цэрэг хувцастай хоёр нохой баахан хуцаж байгаад настай хүний нүүр лүү бичгийг нь шидчихэв. Миний хажуу дахь герман дуугүй санаа алдаад, тэднийг харахгүй гэсэн мэт нүдээ анив. Бусад цэрэг, гитлерийн армийн сүүлчийн бэлтгэл болсон тэдгээр улцгар жаалуудыг муухай харж чимээгүй сууцгаана. 

	Хэдхэн минут үзлэг үргэлжилсэн ч гэсэн улаан хацартай араатнуудын чанарыг танихад хүрэлцэхүйц хугацаа болов. Харин тэр намайг хүн гэж өчүүхэн ч анхаарал хандуулсангүй улам ч хорсол буцална. 

	Эцэст нь тэсгэлгүй, хүн байна гэж мэдрүүлэх санаатай

	— Чөлөөтэй болов уу? гэж дуугартал СС-ийн цэрэг дуулсангүй. 

	Тэрэгний хажууд зогсож байсан, анааш шиг өндөр цэрэг жолоочид хөдлөх дохио өгөв. Энэ хашхичсан амьтдаас хурдхан салъя гэсэн мэт тэрэг ухасхийлээ. 

	— Гайхлууд! гэж би германаар хашхираад анд руугаа хартал бодлогошрон суусан герман миний дууг сонсмогц долоовор хуруугаа уруулдаа барив. Энэ бол бидний яриа дууссан гэж надад мэдэгдсэн дуугүй дохио байв. Дуугүй суухаас өөр аргагүй болов. Гэсэн ч бидний бодол нэг байгаа гэдэгт итгэж дотроо баярлаж байлаа. 

	Энэ ер бусын уулзалтынхаа дурсгал болгож найздаа нэгэн зүйл дурсгахыг маш их хүсэв. Овоо үнэтэй зүйл олчих санаатай хармаагаа шаргуу ухаад юу ч олсонгүй. Партизаны, цоорхой хармаанаас юу ч олдох вэ дээ. Хэзээ хийснийг бүү мэд, хугархай тонгорог, мухар харандаа, нэг товчноос өөр зүйл гарсангүй. Ээ золиг бол, өөр юу байдаг бил ээ! Бодоод, бодоод юм олсонгүй. Салах улам ойртоод байлаа. Бид Пловдивын гол гудамжаар явж байна. Удахгүй талбай дээр хүрч ачааны тэрэг биднийг буулгаж орхино.

	— Фридрих ээ! гэж би түүнийг сүржин дуудаад, — Бид ингээд сална... Дахиад хэзээ ч уулзахгүй байж мэднэ... Иймээс амьд яваа насандаа, биесээ мартахгүйн тулд... 

	Нүдэнд минь нулимс цийлгэнэв. Саксон нутгийн ахмад ажилчин тэр хүн намайг эцгийн нүдээр энхрийлэн харна. Миний сэтгэлийн хөдөлгөөнийг ойлгож, үгийг минь тасалсангүй. 

	— Фридрих ээ, ямар нэгэн зүйл... Болгарыг санаж яв, намайг битгий мартаарай гэж... гэж хэллээ. 

	Миний харц хөлийн дэргэд хэвтээ үүргэвч дээр тусав. Даруйхан шүүрч аваад онгойлгож нөхдөдөө зориулж авсан бүх хорин хайрцаг янжуураа гаргаж ирэв. Энэ зуур өчүүхэн ч эргэлзээ төрсөнгүй. Янжуураа бэлэглэе. Өөр өгөх зүйл алга. 

	— Эднийг ав. Жинхэнэ хувьсгалт Болгарын дурсгал!.. Энэ уулзалтыг хэзээ ч би мартахгүй... 

	Юу ярьж байгаагаа сонсохгүй байв. Гаднаас нь харахад миний энэ байдал хэтэрхий нялуун, шаардлагагүй байсан байж магадгүй. Гэсэн ч ийм үед хүйтэн сэтгэл гаргаж, сэтгэлээ захирч чадах уу даа?

	Алтан шаргал хайрцагтай янжууруудыг Фридрихийн шинель дээр асгатал, Фридрих нөхдөдөө тарааж өгөв. 

	— Данке, Данке, Данке! (баярлалаа) гээд тал бүрээс минь ажилчин хүний эвэршсэн гар орж ирлээ. Би эдгээр гарыг, салах ёс гүйцэтгэж байгаа ах дүүгийн ёсоор чанга атгав. 

	Би хоосон үүргэвчээ үүрэх зуураа

	— Баяртай нөхөд өө, өөр зүйл өгч чадахгүйдээ харамсаж байна... гэж хэлэв. 

	Фридрих Вайсберг мөрөн дээр минь гараа тавиад:

	— Энэ хангалттай! хэмээн тодоор өгүүлээд, дараа нь гаансаа нэг сороод амандаа авч үнсийг нь унагааж:

	— Германы ажилчдын дурсгал, май ав! гэлээ. 

	Би цочиж, жаахан гэдрэгээ ухарвал, ажилчдын амьдрал хамт туулсан түлэгдсэн, богинохон гаансаа атгуулаад инээмсэглэж, 

	— Ав, ав! Болгар сайн тамхитай орон!.. гэж өгүүлэв. 

	Тамхи татдаггүй гэж хэлье гэтэл ачааны тэрэг зогсоод германчууд нэг нэгээрээ бууж, хувцасныхаа тоосыг гүвцгээв. 

	Фридрих Вайсберг бид хоёр хамгийн сүүлд буув. Салах үедээ удаан гар барьж зогсов. Тэвэрье гэсэн санаа байвч цэрэг хувцас минь саад болоод байх шиг санагдав. Тэгээд ч хуучин үзлийн минь үлдэгдэл. Пловдив хотын дунд герман цэрэгтэй нялуурахын хэрэггүй гэх шиг болсон учраас товчхоноор

	— Рот фронт, Фридрих! гэв. 

	— Рот фронт гэж тэр шивгэнэв. 

	Энэ үгийг бие биедээ дуулдахаар хэлэв. Дараа нь бид хоёр салж, Фридрих, түүний найз нар германы комендатур луу явж, би ангитайгаа холбоо тогтоох зорилгоор Пловдивын пролетаричуудын хороолол Кючюк Парис руу хөдлөв... 

	 

	 

	Эмч, гэнэт яриагаа таслаад тасалгаанд хөгжилтэй асах галын дөл рүү ширтэв. Нүдний нь шил улаан туяанд гялалзаж, цайвар нүүрэн дээгүүр нь гэрэл сүүдэр хоёр тоглоно. Гүн бодолд дарагдахыг нь харсан нөхөд нам гүмийг эвдье гэсэнгүй. 

	Гагцхүү хурандаа зориг гаргаж, инээмсэглэн:

	— Одоо л би зарим зүйлийг нь ойлгож эхэллээ, эмч ээ! гэж хэлэв. 

	Младенов эмч инээж:

	— Нөхөр хурандаа, гаансаа, би үнэхээр хэнд ч бэлэг болгохгүй. 

	— Чи тамхи татдаггүй биз дээ, эмч ээ?

	— Тэглээ ч гэсэн... Гаансаа, би тусгай шилэн хоргонд хийгээд өрөөндөө тавьсан. Тэр бол эрхэм найзын хүндтэй дурсгал!

	— Яагаад урьд нь бидэнд яриагүй вэ? гэж нэг нь асуув. 

	— Нэрэлхүү зан... бас л эвгүй байсан юм. Түүний нэрийг ч бас Фриц гэж байсан. Ямар шударга бус байж вэ?

	Эмч нөхдөө тойруулан хараад цааш нь:

	— Өнгөрсөн жил Ардчилсан Герман улсад очлоо. 

	Бүгдээрээ сониучирхан түүн рүү ширтэв. 

	Эмч инээмсэглэн

	— Үгүй, үгүй. Та нарын санаж байгаагаар Фридрихтэй уулзаагүй. Уулзъя гэж үнэн санаанаас хүссэн боловч хэрэг гаргаж эрээгүй. Иймэрхүү уулзалт зөвхөн кино, романд л гардаг... Гэсэн ч хорь шахам жилийн өмнө уулзсан Саксоны ажилчин Фридрих Вайсбергийн мөрөөдөж байсан шинэчлэгдсэн Герман орныг дахин харах завшаан олдсон билээ. 

	Дахиад яруу найргийн онгод нь орлоо гэж нэг хүний тоглоомоор хэлсэн үг хүмүүсийн анхаарлыг сарниулж чадсангүй. Эмч энэ үгийг огт дуулаагүй юм шиг үргэлжлүүлж:

	— Би их сайхан явлаа! Гитлеризм улан дор минь гишгэгдсэн хэвтэж байгааг мэдрэв. Харин миний үзэн ядах үзлийн зэрэгцээ хайрлах сэтгэл хамт төрсөн билээ. Ертөнцөд Карл Маркс, Саксоны ажилчин Фридрих Вайсбергийг төрүүлсэн ард түмнийг хүндэтгэж байна... Лейпцигт байх хугацаандаа дээр үед империйн шүүх байрлаж байсан Георги Димитровын музейг үзэж эрэлхэг энэрэнгүй герман аялгууг сонсож явлаа. Энэ бүгд намайг төөрөгдлөөс аварлаа. Жинхэнэ герман орныг нээж өгсөн миний найз Фридрих Вайсбергийг ямагт дурсан санаж явлаа... 

	Хэдийгээр шөнө дунд болж байсан ч яриа дөнгөж эхэлж байгаа мэт санагдав. 

	Бүдэг харанхуй дотроос эмчийн дуу тод сонстоно.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Добри Жотев. Коммунист

	 

	Слав Хр. Караславов. Үхэлтэй нөхөрлөсөн хүн

	 

	«Ялалтын номын сан»-гийн нэгэн боть болж байгаа эл түүвэрт Болгарын шилдэг долоон зохиолчийн бичсэн богино тууж, өгүүллэг орлоо.

	Эдгээр сэдэв өнөөгийн Болгар орны тухай бус, дэлхий дахиныг донсолгож өнгөрөөсөн хоёрдугаар дайны үед болгарын ард түмэн германы фашисттай хэрхэн тэмцэж байсныг, партизанууд хэрхэн тулалдаж байсныг яруу сайхан өгүүлжээ.

	Болгар улс дайны өмнө фашистын германд автсан ч гэсэн болгарын ганц ч цэрэг зөвлөлт-германы фронтод очиж зөвлөлтийн дайчдын өмнөөс буу дуугаргаагүй түүхтэй юм. Харин дайсны ар талд яаж тэмцдэг байсныг энэ номд өгүүлжээ.

	Э. СТАНЕВ

	Улсын Хэвлэлийн Газар

	Улаанбаатар 1980

	Болгар хэлнээс орчуулсан Б. Жамъянбаатар 

	Редактор Д. Алтанхуяг нар 

	Редакцын зөвлөл Д.Алтанхуяг

	Г. Амар

	Д. Бадарч

	Ц. Шүгэр

	 

	Уран сайхны редактор 

	Д. Сандагдорж

	Техник редактор Ш. Цэвэлмаа 

	Хянагч Д. Дарьсүрэн

	 

	Өрөлтөд 1980—2—10

	Хэвлэлтэд 1980—4—2 

	 

	Цаасны хэмжээ 84X108/32 

	X. х. 7 

	X. н. х. 10.76 

	 

	Хэвлэсэн тоо 8000 

	 

	ХГ № 592/9 

	За № 049 

	 

	Үнэ 5 төг 20 мөн

	 

	Сүхбаатарын нэрэмжит Хэвлэлийн комбинат.

